
Linji Gwida għall-Utent 
 

Emendi li għandhom jitwettqu għall-Att dwar il-Kumpaniji 

(Kap. 386 tal-Liġijiet ta’ Malta) 

 

Għan 
 

- li jiġu ssimplifikati r-rekwiżiti biex jirriflettu l-ħtiġijiet tal-industrija finanzjarja;  

- li jtejjeb ir-rekwiżiti ta’ komunikazzjoni bejn ir-Reġistratur u s-soċjetajiet 

kummerċjali permezz taż-żamma ta’ indirizz tal-posta elettronika xieraq;   

- li jiġu inklużi fis-setgħat leġiżlattivi tal-Ministru, il-fakultà li jiġu provduti 

regolamenti fir-rigward tal-uffiċċju rreġistrat ta’ soċjetajiet kummerċjali u l-

formazzjoni ta’ kumpaniji b’responsabbiltà limitata maħsuba biex joperaw 

f’setturi ekonomiċi speċifiċi. 

 

Dispożizzjonijiet tal-Att dwar il-Kumpaniji 

 

• Tifsir — artikolu 2 tal-Att prinċipali 

 

Tneħħi t-tifsira ta’ “kumpanija eżentata”, li ttemm l-istatus separat mogħti qabel 

lil ċerti kumpaniji privati. 

 

• Żieda fil-kontribuzzjonijiet u kwistjonijiet relatati mal-ħatra jew mat-

terminazzjoni ta’ soċju  – artikolu 19 tal-Att prinċipali 

 

Ma għandux ikun hemm aktar il-ħtieġa li jiġi ppreżentat lir-Reġistratur att tas-

soċjetà ġdid kull darba li jkun hemm żieda fil-kontribuzzjonijiet minn soċju jew 

kontribuzzjoni minn soċju ġdid peress li tali bidla għandha sseħħ minnufih malli 

tiġi riċevuta l-kontribuzzjoni mis-soċjetà.  

Is-soċji li jkollhom l-amministrazzjoni jew ir-rappreżentanza tas-soċjetà 

għandhom jibagħtu lir-Reġistratur ir-riżoluzzjoni li tikkonferma li l-kontribuzzjonijiet 

ġew riċevuti mis-soċjetà fis-sena kalendarja preċedenti. Din ir-riżoluzzjoni 

għandha tintbagħat lir-Reġistratur fi żmien tliet xhur mit-tmiem tas-sena 

kalendarja li fiha tiġi affettwata tali żieda fil-kontribuzzjoni tas-soċjetà.  

  

Sabiex jiġi evitat l-abbuż, jekk iż-żieda fil-kontribuzzjoni tkun seħħet fl-istess sena 

kalendarja bħal meta kwalunkwe interessi fis-soċjetà għandhom jiġu trasferiti, 

is-soċji li jkollhom l-amministrazzjoni u r-rappreżentanza tas-soċjetà, għandhom 

jgħaddu lir-Reġistratur riżoluzzjoni tas-soċji li tikkonferma ż-żieda fil-

kontribuzzjonijiet magħmula matul is-sena kalendarja. 

 

Fil-każ ta’ assenjazzjoni inter vivos ta’ interess b’mod sħiħ jew parzjali ta’ 

kwalunkwe soċju, sakemm l-att ma jiddikjarax mod ieħor, għandu jkun meħtieġ 

il-kunsens minn qabel bil-miktub tas-soċji l-oħra kollha, filwaqt li l-ebda kunsens 

bħal dan ma għandu jkun meħtieġ għal kwalunkwe assenjazzjoni causa mortis 

ta’ interess ta’ soċju.  

 

Barra minn hekk, għandu jkun hemm emenda fid-dispożizzjonijiet tal-Att 

prinċipali fir-rigward tal-formola għall-avviż tal-waqfien ta’ soċju, kemm jekk 

mal-assenjazzjoni tal-interessi tiegħu jew mal-mewt jew b’xi mod ieħor, u fir-

rigward tal-ħatra ta’ soċju ġdid. Il-kliem ġdid fid-dispożizzjonijiet rispettivi tal-Att 

prinċipali fir-rigward ta’ tali avviż lir-Reġistratur, għandu jkun hemm l-isem, l-

indirizzi u d-dettalji ta’ identifikazzjoni tal-persuna li tkun qiegħda tinħatar jew li 

ma tibqax soċju, kif applikabbli.  

 

Ir-rekwiżit għall-pubblikazzjoni ta’ dikjarazzjoni, skont l-artikolu 401(1)(e), ġie estiż 

biex jinkludi wkoll il-ħatra ta’ soċju jew assenjazzjoni tal-interess ta’ soċju skont 

l-artikolu 19. Il-waqfien ta’ soċju issa għandu jidħol fis-seħħ minnufih, u mhux 

wara tliet xhur wara l-pubblikazzjoni tad-dikjarazzjoni ta’ waqfien. Ġew 

introdotti miżuri ta’ protezzjoni tal-kredituri fir-rigward ta’ provisos għall-artikolu 

sabiex kreditur ikun jista’ joġġezzjona fi żmien il-perjodu ta’ pubblikazzjoni ta’ 

tliet xhur u għalhekk fil-każ li jkun hemm proċedimenti ġudizzjarji, il-qorti tista’ 

jew tordna t-trasferiment mill-ġdid tal-interess jew l-assenjazzjoni tal-interess tas-

soċji, skont il-każ, fuq garanzija suffiċjenti mogħtija mis-soċjetà. 

 

• Perjodu operattiv - artikolu 21 tal-Att prinċipali 

Dan l-artikolu ġie emendat biex jitneħħa ż-żmien tad-dewmien  ta’ tliet xhur 

sakemm kwalunkwe assenjazzjoni minn  soċju tal-interessi kollha tiegħu issir 

operattiva. L-istanzi l-oħra kollha xorta ser ikollhom il-perjodu ta’ waqfien ta’ 

tliet xhur kif provdut fl-artikolu 21(1). 

 

• Applikabbiltà tad-dispożizzjonijiet – artikolu 52 tal-Att prinċipali 

 

Id-dispożizzjonijiet li jirregolaw is-soċjetajiet en nom collectif għandhom 

japplikaw għas-soċjetajiet en commandite jew għas-soċjetajiet limitati, ħlief 

jekk ikunu inkonsistenti.  L-emendi għandhom il-ħsieb li jikkjarifikaw:  

 

o Safejn huma kkonċernati s-soċjetajiet en commandite jew is-

soċjetajiet limitati, l-avviż fl-artikolu 19 fir-rigward tal-waqfien ta’ 

soċju jew il-ħatra ta’ soċju ġdid għandu jiġi ppubblikat biss mir-

Reġistratur b’mod limitat fir-rigward ta’ kwalunkwe soċju ġenerali. 

 

o Safejn ikunu kkonċernati s-soċjetajiet en commandite jew is-

soċjetajiet limitati, it-tieni u t-tietet provisos għall-artikolu 19(3) ma 

għandhomx japplikaw fir-rigward ta’ ħatriet jew terminazzjonijiet  

ta’ soċji akkomandanti.  

 

• Memorandum u l-Istatut ta’ Assoċjazzjoni – artikolu 69 tal-Att prinċipali 

  

Rekwiżit ġdid għall-uffiċjali tal-kumpanija biex jiżguraw li l-indirizz tal-posta 

elettronika tal-kumpanija jeżisti u jiġi sorveljat regolarment. 

 

• Dikjarazzjoni tad-diretturi – artikolu 73 tal-Att prinċipali 

 

Ir-rapport dwar kwalunkwe kumpens għajr flus kontanti m’għadux applikabbli 

f’każijiet fejn il-kumpens msemmi ma jeċċedix il-valur ekwivalenti monetarju ta’ 

€50,000. F’każ li tapplika din l-eżenzjoni, id-diretturi għandhom jibagħtu 

dikjarazzjoni lir-Reġistratur għar-reġistrazzjoni, l-istess dispożizzjoni ta’ penali 

amministrattiva skont l-artikolu 73(6) tapplika. 

• Bidla fl-indirizz tal-posta elettronika tal-kumpanija – artikolu 79 tal-Att 

prinċipali 

  

Minbarra l-obbligu li jibagħtu lir-Reġistratur għar-reġistrazzjoni dikjarazzjoni li 

tinformah dwar bidla fl-uffiċċju rreġistrat tal-kumpanija, l-uffiċjali tal-kumpanija 

issa huma obbligati wkoll li jinfurmaw lir-Reġistratur dwar bidla fl-indirizz tal-

posta elettronika tal-kumpanija, fi żmien 14-il jum mill-bidla. 

 

• Regolamenti dwar il-kumpaniji tal-investiment – artikolu 84 tal-Att 

prinċipali 

  

Meta jagħmel regolamenti relatati ma’ kumpaniji ta’ investiment, il-Ministru 

skont l-Att dwar il-Kumpaniji issa jista’ jaġixxi fuq il-parir tar-Reġistratur, minbarra 

l-parir tal-Awtorità għas-Servizzi Finanzjarji ta’ Malta. 

 

• Regolamenti dwar il-kumpaniji ċellulari – artikolu 84E tal-Att prinċipali 

  

Is-setgħat tal-Ministru li jagħmel regolamenti fir-rigward tal-kumpaniji ċellulari 

mhumiex limitati għall-kumpaniji tat-tbaħħir u tal-avjazzjoni, iżda jinkludu l-

kumpaniji kollha. 

 

• Responsabbiltà ċivili għal dikjarazzjonijiet skorretti - artikolu 94 tal-Att 

prinċipali 

 

Il-proviso għall-artikolu 94(1) qiegħed jitħassar, u b’hekk titneħħa l-eżenzjoni mir-

responsabbiltà f’ċerti każijiet. Id-dispożizzjoni ewlenija tapplika, filwaqt li 

tinżamm ir-responsabbiltà in solidum ta’ persuni responsabbli għall-ħruġ ta’ 

prospett minħabba dikjarazzjoni mhux veritiera li tkun tinsab fih. 

 

• Kundizzjonijiet fejn kumpanija tista’ takkwista l-ishma tagħha stess - 

artikolu 107 tal-Att prinċipali 

Il-paragrafu (b) tas-subartikolu (1) qed jitħassar peress li jirreferi għall-artikolu 

100, dispożizzjoni mħassra minn Att preċendenti li jemenda l-Att dwar il-

Kumpaniji. 

 

• Użufrutt tal-ishma – artikolu ġdid 117A tal-Att prinċipali 

  

Li tiġi pprovduta ċertezza legali f’sitwazzjonijiet fejn l-ishma jinkludu d-dritt reali 

ta’ użufrutt, filwaqt li jiġu ċċarati d-drittijiet tal-vot assoċjati mal-użufruttwarju, 

fejn tali drittijiet, jekk ikun hemm, għandhom jiġu stipulati fl-att li jistabbilixxi d-

dritt reali ta’ użufrutt u/jew fil-memorandum u l-istatut tal-kumpanija. 

 

• Rahan tat-titoli – artikolu 122 tal-Att prinċipali 

  

Qed jiżdied subartikolu, li jipprovdi ċertezza legali dwar min jirhan u rahan ta’ 

sigurtajiet lil min favur tiegħu jsir ir-rahan, billi dan tal-aħħat jkun jista’ jaġixxi bil-

mod provdut fl-artikolu 1887 tal-Kodiċi Ċivili u li tali dritt għandu jkun preskritt 

ukoll fil-ftehim rilevanti li jirregola l-għoti ta’ rahan ta’ sigurtajiet. 

 

• Amministraturi maħtura mill-qorti - artikolu 146 tal-Att prinċipali 

  

Iċ-ċertezza legali qed tiġi pprovduta billi jiġi żgurat li l-persuna maħtura mill-

qorti jew mill-awtorità kompetenti bħala amministratur, rappreżentant legali 

jew bħala l-persuna de facto responsabbli minn kumpanija, tinkorpora wkoll il-

possibbiltà li persuna tiġi assenjata rappreżentanza ġudizzjarja. 

 

• Multi  – artikoli 154, 163, 268, 306, 307, 308, 309, 311, 313, 314, 315, 317, 

320, 329B, 409, 416, 417, 418, 419, 420, 421 u 422 tal-Att prinċipali 

 

Qed isir allinjament fl-Att dwar il-Kumpaniji kollu sabiex jitneħħew il-valuri 

deċimali mill-multi imposti. Il-multi imposti mill-Att prinċipali mhumiex qed 

jiżdiedu. Pereżempju, multa li qabel kienet indikata bħala €4,658.75 qed 

titnaqqas għal €4,658. 

• Kontijiet individwali – artikolu 167 tal-Att prinċipali 

 

Is-subartikolu (4) qed jitħassar. Il-kontenut u l-forma tal-kontijiet individwali 

għandhom ikunu konformi mas-subartikolu (3) tiegħu, għalhekk ir-rekwiżit tas-

subartikolu (4) li tiġi pprovduta informazzjoni addizzjonali mhuwiex meħtieġ. 

 

• Kontijiet konsolidati - artikolu 171 tal-Att prinċipali 

 

Is-subartikolu (4) qed jitħassar. Il-kontenut u l-forma tal-kontijiet konsolidati 

għandhom ikunu konformi mas-subartikoli kollha tagħhom, għalhekk ir-rekwiżit 

tas-sub-artikolu (4) li tiġi pprovduta informazzjoni addizzjonali mhuwiex 

meħtieġ. 

 

• Pubblikazzjoni tad-dikjarazzjonijiet finanzjarji u r-rapport tad-diretturi – 

artikolu 172 tal-Att prinċipali  

 

Il-paragrafi ta’ dan l-artikolu qed jiġu emendati biex jinkludu wkoll ir-rapport 

dwar  ir-remunerazzjoni bħala parti mid-dokumentazzjoni meħtieġa li għandha 

titfassal u tiġi ppubblikata f’konformità mar-rekwiżit tal-Att, li għalih id-diretturi 

tal-kumpanija għandhom responsabbiltà kollettiva. 

 

• Sistema Ewropea ta’ Filing Elettroniku Uniku – artikoli 176, 178, 179 u 183 

tal-Att prinċipali 

  

Meta kumpanija tkun meħtieġa tirrapporta u tippreżenta skont l-istandard tar-

rapportar tal-Format Elettroniku Uniku Ewropew, il-karta tal-bilanċ, ir-rapport 

tad-diretturi, ir-rapport tal-awdituri u l-kontijiet annwali rispettivi jitħejjew u jiġu 

ppreżentati b’tali mod lill-awtorità kompetenti rispettiva, għajr ir-Reġistratur. 

Dawn l-istess kopji għandhom jintbagħtu lir-Reġistratur direttament permezz ta’ 

interfaċċa għall-ipprogrammar tal-applikazzjonijiet jew mezzi elettroniċi simili, 

mingħajr il-ħtieġa li l-kumpanija tippreżenta kopja ulterjuri lir-Reġistratur. 

 

• Rapport konsolidat tad-diretturi – artikolu 177 tal-Att prinċipali 

Qed tiġi introdotta kjarifika legali permezz ta’ tali emenda, li tipprovdi ċertezza 

legali li r-rapport ikkonsolidat tad-diretturi u l-kontenut tiegħu japplikaw meta l-

kontijiet konsolidati jkunu meħtieġa skont l-Att. 

 

• Eżenzjoni mill-preżentazzjoni tar-rapport tad-diretturi lir-Reġistratur – 

artikolu 183(2) tal-Att prinċipali 

 

L-emendi huma purament għaċ-ċertezza legali biex jiġu kjarifikati dawk iċ-

ċirkostanzi fejn kumpanija ma tkunx meħtieġa tippreżenta rapport tad-diretturi.  

 

• Kwalifika tal-fatturat – artikolu 185 tal-Att prinċipali 

 

It-terminu “fatturat” qed jiġu sostitwiti b’ “fatturat nett”.  

 

• Applikazzjoni għal soċjetajiet kummerċjali oħra – artikolu 191 tal-Att 

prinċipali 

  

Tiċċara li d-dispożizzjonijiet tal-artikolu 184 tal-Att prinċipali ma japplikawx għal 

soċjetajiet regolati mill-artikolu 191 tal-Att prinċipali. 

 

• Tqassim – artikolu 193 tal-Att prinċipali 

 

Il-kostitwenti ta’ riservi li ma jistgħux jitqassmu qed jiġu miżjuda, permezz ta' 

paragrafu ġdid (g) li jipprovdi li dawn għandhom jikkostitwixxu wkoll riservi tar-

rivalutazzjoni, sakemm dawn tal-aħħar ma jirrappreżentawx qligħ li fil-fatt ġie 

realizzat.  

 

• It-tqassim għandu jiġi ġġustifikat b’referenza għall-kontijiet tal-kumpanija 

– artikolu 197 tal-Att prinċipali 

 

L-ammont ta’ tqassim li jista’ jsir qed jiġi emendat biex jiġi ċċarat li 

“dispożizzjonijiet” ma għadhomx kwalifikati skont dispożizzjoni preċedenti.  

• Kumpaniji eżentati – artikolu 211 tal-Att prinċipali 

 

It-terminu “eżentat” m’għadux jintuża. L-istess kwalifiki u kundizzjonijiet 

japplikaw għal tali kumpaniji sakemm il-kundizzjonijiet provduti fis-sub-artikolu 

(2) jiġu pprovduti fil-memorandum u l-istatut tal-kumpanija.  

 

• Bidla fl-istatus ta’ ċerti kumpaniji – artikolu 213 tal-Att prinċipali 

 

Huwa ċċarat li t-terminu “eżentat” m’għadux japplika, madankollu għandhom 

l-istess kundizzjonijiet, u ċerti kumpaniji privati jistgħu jinħelsu milli jikkonformaw 

ma’ ċerti dispożizzjonijiet tal-Att prinċipali, sakemm il-memorandum u l-artikoli 

jindikaw dan. Kumpanija terġa’ lura għall-konformità mad-dispożizzjonijiet 

kollha tal-Att prinċipali f’każ li ma tibqax tissodisfa l-kundizzjonijiet skont l-artikolu 

211. 

 

• Proċedura simplifikata ta’ xoljiment – artikolu ġdid 214A tal-Att prinċipali 

 

Proċedura ta’ xoljiment simplifikata ġdida hija introdotta għal ċerti 

sitwazzjonijiet meta kumpanija ma tkunx innegozjat, ma jkollha l-ebda assi u 

ma jkollha l-ebda obbligi x’tonora mal-Gvern ta’ Malta jew ma’ kwalunkwe 

aġenzija jew awtorità tal-Gvern, fost obbligi oħrajn hekk kif provduti fl-artikolu l-

ġdid.  

 

• Dikjarazzjoni tal-istralċarju – artikolu 322 tal-Att prinċipali 

 

Kjarifika legali li matul proċedura ta’ stralċ pendenti, id-dikjarazzjoni tal-

likwidaturi għandha tintbagħat lir-Reġistratur għar-reġistrazzjoni mal-iskadenza 

ta’ perjodu ta’ 12-il xahar, u mbagħad f’perjodi sussegwenti ta’ sitt xhur.  

 

• Proċedura għal kumpaniji li ma joperawx – artikolu 325 tal-Att prinċipali 

Qed tiġi introdotta proċedura ġdida li qed tfittex li tiffaċilita l-proċedimenti tal-

qorti u tnaqqas iż-żmien ta’ proċeduri amministrattivi. L-emenda tipprovdi 

soluzzjoni amministrattiva fil-każ li isem ta’ kumpanija jitneħħa mir-reġistru iżda li 

isimha jkun ġie sussegwentement ordnat mill-qorti biex jiġi mdaħħal mill-ġdid 

fir-reġistru għal perjodu ta’ żmien definit. Wara tali perjodu, l-isem ikun 

sussegwentement jeħtieġ li jitneħħa għal darb’oħra mir-reġistru iżda jkun għad 

hemm partijiet interessati sabiex isem il-kumpanija jinżamm fir-reġistru. 

 

Fiċ-ċirkostanza ta’ hawn fuq, il-bidla fil-liġi tipprovdi li l-partijiet interessati 

għandhom qabel l-iskadenza tal-perjodu ta’ żmien imsemmi hawn fuq, flimkien 

mar-Reġistratur jippreżentaw rikors konġunt quddiem il-qorti li jitlob estensjoni 

tal-perjodu ta’ żmien li għalih l-isem tal-kumpanija għandu jibqa’ fir-reġistru.  

 

Taħt piena ta’ nullità, ir-rikors għandu jinkludi kwalunkwe evidenza 

dokumentarja meħtieġa.  

 

• Pubblikazzjonijiet mir-Reġistratur – artikolu 401 tal-Att prinċipali 

 

L-artikolu 84 qed jiżdied mal-lista ta’ rekwiżiti ta’ pubblikazzjonijiet li għandhom 

isiru mir-Reġistratur skont il-paragrafu (e) tas-subartikolu (1). Barra minn hekk, 

qed tiżdied referenza għall-artikolu 19 tal-Att prinċipali.  

 

• Is-setgħat tal-Ministru li jagħmel regolamenti – artikolu 425 tal-Att 

prinċipali 

 

Qed jiżdiedu żewġ setgħat ġodda biex jilleġiżlaw speċifikament fir-rigward tal-

uffiċċju rreġistrat u l-indirizz tal-posta elettronika tal-kumpaniji, u sabiex 

jipprovdu għal regolamenti u governanza aħjar fir-rigward ta’ kumpaniji li 

joperaw f’setturi ekonomiċi speċifiċi.  

 

• Riservi fir-rigward tal-Att dwar il-Kumpaniji, 1995 – artikolu 431 tal-Att 

prinċipali 

Ir-referenza għall-kumpaniji offshore qed titħassar minħabba li dawn tal-aħħar 

m’ għadhomx rikonoxxuti jew possibbli li joperaw f’Malta. 

 

• Ċertezza legali – L-Ewwel, ir-Raba’, is-Sitt u l-Ħdax-il Skeda tal-Att 

prinċipali 

 

Ir-referenza fl-Ewwel Skeda għat-terminu “eżentata” qed tiġi fformulata mill-

ġdid biex taqbel ma’ bidliet oħra fl-artikolu 211 tal-Att prinċipali.  

 

Fir-Raba' Skeda, qed tiżdied referenza għall-artikolu 213B(2), flimkien ma' 

213B(1), (5), (6), (7) u (8).  

 

Il-kontenut tar-rapport tad-diretturi qed jiżdied biex jinkludi s-sub-paragrafu l-

ġdid (f) fil-paragrafu 1 tas-Sitt Skeda, filwaqt li s-sub-paragrafu (e) tal-paragrafu 

3 qed jitħassar.  

 

Il-Ħdax-il Skeda qed tiġi sostitwita biex tiċċara kwalunkwe lakuna legali fid-

dispożizzjonijiet relatati mal-penali amministrattivi. Il-valuri deċimali qed jitħassru 

wkoll. 

 

KONKLUŻJONI 

L-uffiċjali tal-kumpaniji għandhom ikunu konxji bis-sħiħ tal-Att li jemenda. 

Huwa rakkomandat li meta ma jkunux ċerti dwar l-obbligi tagħhom, 

jikkonsultaw avukat, accountant, jew awditur. Il-formoli preskritti se 

jinħarġu skont ir-regolamenti leġiżlattivi rispettivi permezz ta’ Avviż Legali. 

In-nuqqas li jsiru s-sottomissjonijiet meħtieġa jew li tittieħed l-azzjoni 

meħtieġa fil-perjodi ta’ żmien mitluba, għandu jirriżulta fl-impożizzjoni ta’ 

penali amministrattivi fuq il-kumpanija u l-uffiċjali tal-kumpanija. Il-penali 

amministrattivi jistgħu jiġu evitati jekk l-uffiċjali tal-kumpanija jkunu 

familjari mal-liġi Maltija dwar il-Kumpaniji u r-regolamenti tagħha.  

 

N.B. Il-Linji Gwida għall-Utenti li jinsabu f’dan id-dokument huma maħsuba biss biex 
iservu bħala linji gwida u m’għandhomx jiġu interpretati bħala leġiżlazzjoni. Jenħtieġ li 
dan id-dokument ma jitqiesx bħala deskrizzjoni eżawrjenti tal-istrument u lanqas bħala 
sostitut tiegħu jew bħala suppliment leġiżlattiv għalih. Il-Linji Gwida ma humiex intiżi li 

jkunu deċiżjoni awtorevoli dwar l-interpretazzjoni tal-leġiżlazzjoni. Jekk jogħġbok irreferi 
għal-leġiżlazzjoni relatata għal fehim aktar komprensiv. 

 

 

Għal iktar informazzjoni tista’ tikkuntatjana fuq legal.enforcement@mbr.mt / +356 
22582300 

